
Müstәqil Azәrbaycan Respublikasında tәhsilin әsas vәzifәsi hәrtәrәfli vә 

dәrin biliyә, praktik hazırlığa, mәsuliyyәt hissinә, yüksәk mәdәniyyәtә, 

mütәrәqqi dünyagörüşә malik vә daim özünüinkişafa çalışan, söykökünә, 

Azәrbaycan xalqının demokratiya vә azadlıq әnәnәlәrinә bağlı olan vә mәdәni 

dәyәrlәrinә dәrindәn yiyәlәnәn, onu daim inkişaf etdirәn, ailәsini, vәtәnini, 

millәtini sevәn vә onu daim ucaltmağa çalışan, milli vә ümumbәşәri dәyәrlәrә 

yiyәlәnәn vә hörmәt edәn, müstәqil vә yaradıcı düşünәn, yüksәk әxlaqi vә 

mәnәvi keyfiyyәtlәrinә, biliyinә, demokratikliyinә görә dünyanın әn inkişaf 

etmiş ölkәlәrin vәtәndaşlarının sәviyyәsindә dura bilәn, insan hüququları vә 

azadlıqlarına hörmәt edәn, sağlam yurddaşlar yetişdirmәkdir ki, bu prosesin dә 

reallaşdırılması bütövlükdә tәhsil sisteminin fәaliyyәtini xarakterizә edәn әsas 

mәqsәddir. Tәhsilin pillәlәri üzrә reallaşdırılan bu mәqsәdә nail olmaq üçün әsas 

öhdәlik tәhsilin әsaslarını yetişәn gәnc nәslә ötürәn ümumitәhsil müәssisәlәrinin 

üzәrinә düşür ki, bu istiqamәtdә hәyata keçirilәn bütün fәaliyyәt vә tәdbirlәr 

dövlәtin vә cәmiyyәtin tәlәblәrinә vә sosial sifarişlәrinә uyğun, tәhsillәndirici, 

tәrbiyәlәndirici vә inkişaf etdirici xarakter daşımalıdır.  

Cәmiyyәtin hәyatında baş verәn, dövlәtin inkişaf xәtti ilә xarakterizә 

olunan yenilәşmәlәr ümumitәhsil müәssiәsәlәrinin-mәktәblәrin idarәetmә 

funksiyalarının ciddi sürәtdә dәyişdirilmәsini tәlәb edir. Mәktәbin 

idarәedilmәsindә nailiyyәtlәrin әvvәlcәdәn proqnozlaşdırılması, şәraitin 

diaqnostikası vә yerinә yetirilәcәk vәzifәlәrin düzgün seçilmәsi, cari işlәrin 

düzgün vә zamanında yerinә yetirilmәsi әsas mәsәlә kimi qarşıda durur. Müasir 

mәktәbә bir-birilә qarşılıqlı şәkildә әlaqәdar komponentlәrdәn ibarәt bütöv bir 

sosial pedaqoji sistem kimi yanaşılmalıdır. Bu sistem mәktәbin daxilindә tәşkil 

edilmiş vә xarici mühitlә müәyyәn әlaqәyә malikdir. Mәktәbin idarәetmә 

sistemi mәktәbi idarә edәn vә idarә olunan kimi iki yarımsistem qarşılıqlı 

әlaqәdә olub, rәhbәr vә pedaqoji kollektivi birlәşdirәn idarәedici yarımsistem 

aparıcı funksiyaya malikdir. Şagirdlәr vә onaların tәşkilatları isә alt-sistem 

olmaqla idarәolunan sistemә daxildirlәr [1, sәh.132].  

Mәktәb cәmiyyәtin özәyi, onun inkişafını tәmin edәn ana xәtt olub, 

idarәedilmәsi olduqca mürәkkәb vә mәsuliyyәt tәlәb edәn sahәdir. 

Respublikamızda mәktәblәrin idarә olunması dövlәtin vә cәmiyyәtin idarәetmә 

prinsiplәri әsasında hәyata keçirilir. Tәhsilin idarәolunması vә ona rәhbәrlik 

edilmәsi sahәsindә dövlәt vә özünüidarә sistemi yaradılmışdır. İdarәetmә vә 

rәhbәrlik anlayışı bir-birindәn fәrqli mәnalar kәsb edir. Mәktәbşünaslıqda 

“idarәetmә” anlayışı optimal nәticәlәri әldә etmәk mәqsәdi ilә mәktәb işlәrinin 

planlı, mütәşәkkil, müntәzәm tәmin vә tәşkil etmәk, mәktәb daxilindә baş verәn 

münasibәtlәri, olduqca mürәkkәb pedaqoji, metodiki vә psixoloji proses vә 

problemlәri mәqsәdyönlü vә şüurlu sürәtdә tәnzimlәmәkdir. İdarәetmә ilә 

әlaqәli işlәr bir neçә mәrhәlәdәn ibarәt olur.  

Fәaliyyәt prosesi nәzarәtdә saxlanılır vә yeri gәldikcә müәyyәn 

istiqamәtlәndirmә vә stimullaşdıma tәdbirlәri hәyata keçirilir. Son olaraq isә, 

fәaliyyәtin nәticәlәri ümumilәşdirilir, tәhlil edilib qiymәtlәndirilir vә müavafiq 

nәticәlәr çıxarılır. Bu nәticәlәrdәn gәlәcәk fәaliyyәt prosesindә istifadә olunma 

ehtimalı aşkara çıxarılır, nәticәnin yararlılığı vә perspektivlәri müәyyәn olunur. 

Bütün bu proseslәrdә idarәedәn aspekt yәni, rәhbәrlik aparıcı mövqedәn çıxış 

edir. “Rәhbәrlik” anlayışının pedaqoji tәhlininә varsaq, onun әhatә dairәsinin 

daha geniş olduğu qәnaәtinә gәlәrik. Belә ki mәktәbşünaslığa istinadәn 

rәhbәrlik- mәktәbi idarәetmәnin әsas xәtlәrini, başlıca vәzifәlәrini 

müәyyәnlәşdirmәk, prosesә istiqamәt vermәk vә başçılıq etmәk demәkdir. 

Buradan da aydın olur ki, rәhbәr-idarәetmәni hәyata keçirәn şәxs olub, әmr 

vermәk, qәrar qәbul etmәk vә sәrәncam vermәk sәlahiyyәtinә malikdir. 

İdarәetmәnin obyektivliyi rәhbәrin rәhbәrlik fәaliyyәtindәn çox aslıdır. Mәktәbә 

rәhbәrlik edilmәsi eyni zamanda rәhbәrlik obyektlәrinә planlı, mәqsәdәmüvafiq 

tәsirlәrin göstәrilmәsi, tәlim-tәrbiyәnin vәziyyәti ilә bağlı informasiyaların 

toplanılması, işlәnilmәsi vә tәlim-tәrbiyә fәaliyyәtinin gәlәcәkdә daha da inkişaf 

etdirilmәsi istiqamәtindә müvafiq qәrarların verilmәsi proseslәrini dә әhatә edir. 

Mәktәbin ali orqanı pedaqoji şuradır. Әn mühüm mәsәlәlәr pedaqoji şurada hәll 

olunur [2, sәh.204].  

Mәktәb hәyatının әsas problemlәri humanist, demokratik prinsiplәr 

әsasında kollegial orqanlar olan mәktәb vә pedaqoji şuralarda hәll edilir. 

İdarәedici tәrәf rәhbәr vә kollegial orqanlar nә qәdәr operativ, sәriştәli vә 

peşәkar fәaliyyәt göstәrәrsә, mәktәbin idarәetmә fәaliyyәti dә o qәdәr 

müvәffәqiyyәtlә icra olunar. Müasir mәktәblәrimizdә idarәetmәnin tәşkili vә 

reallaşdırılmasında kollegial orqanların tәşkilatçılıq fәaliyyәti ön plana 

çәkilmişdir. Kollegial orqanlar olan pedaqoji şura, metodbirlәşmәlәr, valideyn 

komitәsi, istehsalat müşavirәsi, direktoryanı müşavirә sırasına mәktәb konfransı, 

mәktәb şürası da daxil edilmişdir. Sayından vә funksiyasından asılı olmayraq 

bütün kollegial orqanlar mәktәbin düzgün idarәedilmәsinә xidmәt edir. 

Kollegial orqanların idarәetmә fәaliyyәti mәktәb rәhbәrlәrinin tәşkilatçılıq 

fәaliyyәtindәn vә idarәetmә fәaliyyәtindәn tәcrid edilә bilmәz. 

